Revisjonssaka for Tokke-Vinjevassdraget er i gang
Revisjon av konsesjonsvilkåra
Noregs Vassdrags- og Energivesen (NVE) har godkjent at det blir opna revisjonssak for Tokke-Vinjevassdraget. Før det kom så langt var innbyggarane i kommunane invitert til å kome med sine innspel. Det resulterte i eit dokument med i alt 254 merknader og krav om tiltak som blei levert til NVE i 2006. I revisjonsprosessen er det opptil kommunane å få fram ”kvar skoen trykker”, og i det vidare arbeidet med revisjonssaka er det naturleg å gå vidare med mange av dei krava som kom fram da. 
Revisjonssaka vil fyrst og fremst ta utgangspunkt i allmenne interesser og behovet for ei modernisering av konsesjonsvilkåra, og for revisjonsprosessen vil det vera ei utfordring å skilje ut det som skal vera oppgjort ved tidlegare skjønn. NVE har gitt Statkraft frist fram til 1.10.2010 med å legge fram eit revisjonsdokument som blir sendt til offentleg høyring. 
Denne saka er ei av dei fyrste revisjonssakene i landet. Dei fyrste prøvesteinane var Vinstravassdraget og Auravassdraget, der endeleg vedtak ennå ikkje er gjort. Det felles kraftutvalet for Vinje og Tokke har tidlegare uttala at kvar revisjonssak er spesiell og må vurderast for seg. Likevel må ein rekne med at utfallet i dei fyrste sakene vil gje ein del viktige føringar også for andre vassdrag. 

Vassrammedirektivet
I 2006 slutta Noreg seg til EU sitt vassrammedirektiv og vedtok ei ny vassforskrift. Målet for direktivet er å verne, og om nødvendig forbetre miljøstatus i vatn. Alle vassdrag skal med tida få sine eigne forvaltningsplanar som skal vera førande for bruken av anna lovverk. Tokke-Vinjevassdraget er eit av dei 30 fyrste vassdraga i landet som skal få forvaltningsplan etter dette direktivet. Kommunane ønskjer å bruke direktivet som pådrivar i arbeidet med revisjonssaka. 
Eit dokument med vesentlege spørsmål og problemstillingar er ute på høyring fram til 1.7.08. Ein er nå også i ferd med å få på plass eit overvakingsprogram for tilstanden i vassdraget. Etter kvart er det meininga at meir av overvakinga skal over frå vasskjemi til økologisk tilstand generelt. I tillegg til ei generell tilstandskartlegging vil ein del av overvakinga vera spesielt retta mot problem som framande artar (ørekyt og stingsild), problemvekst av krypsiv, forsuring, bakteriologisk ureining med vidare. Før 1.10.08 tek ein sikte på å ha klart ei tilråding om realistiske miljømål for regulerte delar av vassdraget og eit tiltaksprogram for å nå desse måla. 

Medverknad

Det er viktig at både arbeidet med revisjonssaka og vassdirektivet blir opne prosessar der det skal vera lagt til rette for innsyn og medverknad. Informasjon i form av rapportar og møtereferat vil etter kvart bli lagt ut på dei kommunale nettsidene. I september (før elgjakta) vil det bli arrangert 3 folkemøte; eit i Rauland, eit i Edland og eit på Dalen. 

Som grunnlag for prosessen har ein denne modellen:

I kraftutvalet er politikarane representert, medan arbeidsgruppa er det faglege leddet. I referansegruppene er det tanken å knyte til seg interesserte lag, organisasjonar og privatpersonar som ønskjer å kome med sine innspel. 
Kommunane har engasjert Faun Naturforvaltning til saksbehandling og sekretærarbeid i samband med både vilkårsrevisjon og vassdirektiv. Arne Kjellsen hos Fylkesmannen er fagleg ansvarleg for arbeidet med vassdirektivet på fylkesplan. Nettsida www.vannportalen.no gjev meir informasjon om vassdirektivet. Spørsmål eller innspel til revisjonssaka kan elles rettast til underteikna.

